
АННОТАЦИЯ
Муаллиф қонунчиликда анъанавий равишда инсон ҳуқуқлари ва эркинликлари билан бир 

қаторда қўлланиладиган “қонуний манфаатлар” тушунчаси ва хусусиятларини ўрганган. “Қонуний 
манфаатлар” ҳуқуқий категориясининг мазмуни ва моҳияти таҳлил қилиниб, унинг “субъектив 
ҳуқуқлар” билан ўзаро нисбати тадқиқ қилинган. Мақолада муаллиф томонидан олимларнинг 
турли хил ёндашувларини ўрганиш асосида бир қатор назарий хулосалар ишлаб чиқилган. 

Калит сўзлар: манфаат, қонуний манфаатлар, ҳуқуқий манфаатлар, юридик ҳуқуқ, субъектив 
ҳуқуқ.

ПОНЯТИЕ «ЗАКОННЫЕ ИНТЕРЕСЫ» И ЕГО 
СООТНОШЕНИЕ С СУБЪЕКТИВНЫМИ ПРАВАМИ

АННОТАЦИЯ 
В данной статье рассматриваются понятие и особенности “законные интересы”, традиционно 

используемое в законодательстве наряду с правами, свободами прав человека, раскрываются 
содержание и сущность юридической категории “законные интересы”. Проанализировано 
соотношение “законные интересы” с субъективными правами прав человека человека. На основе 
изучения различных подходов ученых, автором разработаны ряд теоретических выводов.

Ключевые слова: интерес, законные интересы, правовые интересы, юридическое право, 
субъективное право.

ANNOTATION 
This article examines the concept and features of “legal interests”, traditionally used in legislation 

along with human rights and freedoms, reveals the content and essence of this legal category. The author 
analyzes the correlation of “legal interests” with subjective human rights, and based on the study of 
various approaches of scientists, a number of theoretical conclusionsis developed. 

Фуқароларнинг “ҳуқуқлари ва қонуний манфаатлари” ибораси одатда доим бирга қўлланадиган, 
бироқ бир-биридан фарқ қилувчи “ҳуқуқий моҳият”га эга бўлган икки турдаги ҳуқуқий 
институтни англатади. “Қонуний манфаатлар” атамаси илмий, ўқув ва юридик адабиётларда кўп 
қўлланиладиган тушунча бўлиб,  бир қатор қонунчилик ҳужжатларида ҳам ўз аксини топган. 
“Қонуний манфаатлар” қонунчиликда анъана сифатида инсон ҳуқуқлари, эркинликлари билан 
бирга қўлланилувчи атама бўлишига қарамасдан, ҳозирга қадар бирор қонунчилик ҳужжатида 
унинг таърифи берилмаган. 

Миллий қонунчилик ҳужжатларида “қонуний манфаатлар”, “қонун билан қўриқланадиган 
манфаатлар” ҳуқуқий категорияси бир неча бор қўлланилган. Жумладан, Ўзбекистон Республикаси 
Конституциясида 4 марта [1], “Бола ҳуқуқлари кафолатлари тўғрисида”ги қонунда 14 марта 
[2], “Ногиронлиги бўлган шахсларнинг ҳуқуқлари тўғрисида”ги Қонунда 5 марта [3] ва бошқа 
ҳужжатларда ўз аксини топган. 

Ўзбекистон Республикаси Конституциясининг 20-моддаси “Фуқаролар ўз ҳуқуқ ва 
эркинликларини амалга оширишда бошқа шахсларнинг, давлат ва жамиятнинг қонуний 
манфаатлари, ҳуқуқлари ва эркинликларига путур етказмасликлари шарт”лиги белгилайди. 

“Бола ҳуқуқлари кафолатлари тўғрисида”ги қонуннинг 4-моддасида, боланинг ҳуқуқлари, 
эркинликлари ва қонуний манфаатларини таъминлаш масаласи бола ҳуқуқларини ҳимоя қилиш 
бўйича давлат сиёсатининг асосий йўналишларидан бири сифатида белгиланган. 

Ўзбекистон Республикаси Оила Кодекси боланинг ўз ҳуқуқи ва қонуний манфаатларини ҳимоя 
қилиш ҳуқуқига эгалигини кафолатлайди [4].

Ҳуқуқ назариясидан маълумки, “ҳуқуқ” мураккаб, серқирра ва кўп маъноли ҳодиса бўлиб, 
юридик адабиётларда ҳуқуқ тушунчасини таърифлашга нисбатан ягона ёндашув мавжуд эмас. 
Ҳуқуқ таърифларининг кўплигига ижобий ҳодиса сифатида қараш керак, чунки у ҳуқуққа асрлар 
оша назар ташлаш, уни нафақат турғун ҳолатда, балки (динамикада) ривожланиш ҳолатида ҳам 
кўриш имконини беради. Бироқ, бу ҳодиса камчиликлардан ҳам холи эмас. Асосий камчилик 
таърифлардаги фарқлар туғдирадиган қийинчиликлар, ҳуқуқни билиш ва ундан амалда 
фойдаланишда ягона, изчил жараённинг йўқлиги билан боғлиқ [5, б. 185].

Субъектив ҳуқуқ – ҳуқуқий муносабат иштирокчиларининг тегишли ҳуқуқ нормасига 
асосан унда назарда тутилган ҳаракатни содир қилишга ҳақли эканини ёки уларнинг маълум 
ҳаракатларнинг амалга оширилишини талаб қилиш ваколатини билдиради. Субъектив ҳуқуқ қонун 
билан бериладиган ва давлат томонидан муҳофазаланадиган хулқ – атворнинг мумкин бўлган 
(рухсат этилган) чегараси, кўлами бўлиб, у асосан шахснинг имконияти сифатида баҳоланади ва 
унинг қонуний манфаатларини қондиришга хизмат қилади.   

Субъектив ҳуқуқ – бу субъектнинг содир этиши мумкин бўлган хатти-ҳаракати тури ва 
ўлчовидир. Субъектив ҳуқуқнинг мазмунини акс эттирувчи жиҳат ҳуқуқий ваколат ҳисобланиб, 
у уч хил бўлади: ўз хатти-ҳаракатларини амалга ошириш юзасидан бўлган ҳуқуқий ваколатлар; 
ўзгаларнинг хатти-ҳаракатига бўлган ҳуқуқий ваколат; талаб тарзидаги ҳуқуқий ваколат.

Агар субъектив ҳуқуқ ўзга шахс ёки ташкилот томонидан бузилса, ҳуқуқий ваколат эгасида 
бузилган ҳуқуқини муҳофаза этилишини талаб қилиб, мурожаат этиш имконияти пайдо бўлади. 
Мазкур вазиятда давлатнинг ҳуқуқни қўриқлаш фаолияти намоён бўлади.

Ҳуқуқий муносабатлар иштирокчилари манфаатлари ҳар доим ҳам субъектив ҳуқуқ 
кўринишида таъминланмайди. Фуқароларнинг “ҳуқуқ ва қонуний манфаатлари”, “қонун билан 
қўриқланадиган манфаатлари” ҳақида гап кетганда, ҳар бири алоҳида ҳуқуқий мазмунга эга 
бўлган икки ўзига хос ҳуқуқий институт ҳақида гап боради. “Қонуний манфаатлар” субъектив 
ҳуқуқлар қаторида ҳуқуқий муҳофаза ва ҳимоянинг мустақил объекти бўлиб ҳисобланади. 

Ўзбек тилининг изоҳли луғатида ҳуқуқ тушунчасига икки хил изоҳ берилади, биринчиси, 
давлат ҳокимияти томонидан белгиланадиган ва қўриқланадиган, жамиятда кишиларнинг ўзаро 
муносабатларини тартибга соладиган қонун-қоидалар, меъёрлар мажмуи бўлса, иккинчиси, 
кимсага бирор иш-ҳаракат қилиш учун берилган, давлат қонунлари ёки бошқа хил қонун-қарорлар 
билан мустаҳкамланган, кафолатланган имконият, эрк, ихтиёрдир [6, б. 568]. “Манфаат” сўзи 
моддий, маънавий, жисмоний ва бошқа жиҳатдан кўриладиган фойда, наф дея таърифланган. 
“Қонуний” сўзига қонун билан белгиланган, қонунда кўрсатилган, қонун билан тасдиқланган дея 
таъриф берилган. 

Ўзбекистон Республикаси юридик энциклопедиясида (Р.Мухитдинов ва б.) инсон ҳуқуқлари 
деганда, инсоннинг давлатга муносабати бўйича ҳуқуқий мақомини, унинг иқтисодий, ижтимоий, 
сиёсий, маданий ва экологик соҳалардаги имконият ва даъволарини ифодаловчи тушунча 
сифатида қаралади [7, б. 215]. 

“Қонуний манфаат” категорияси замонавий жамият ҳуқуқий тизимининг ўзига хос феномени 
бўлиб ҳисобланади. Амалдаги қонунчилик ҳужжатларида “ҳуқуқ ва қонуний манфаатлар” 
тушунчаси биргаликда ва кенг фойдаланилади, бироқ ҳар иккиси алоҳида ҳуқуқий ҳодисани 
англатади. Ҳуқуқий фанда мазкур икки тушунчалар нисбати бўйича ҳанузгача бир ечимга 
келинмаган, “қонуний манфаат” категориясининг моҳияти, ҳуқуқий таърифини топгани йўқ. 

Илмий адабиётларда “қонуний манфаат”га берилган таърифларда охир-оқибат икки хил 
ёндашув мавжуд: биринчиси, уни ҳуқуққа зид бўлмаган ижтимоий манфаатлар сифатида кўрса, 
иккинчиси, субъектив ҳуқуқлар қаторида ҳуқуқий воситалар сифатида кўрилади. 

Одатда ҳуқуқ ҳаётда ижтимоий муносабатлар ва манфаатлар динамикаси тезлигидан 
“орқада юради”, шу сабабли қонун чиқарувчи ўз вақтида  шу турдаги ижтимоий имкониятлар 
ва манфаатларни “тан олишга” (қонунан мустаҳкамлашга) ҳар доим ҳам улгурмайди. Шу 
орқали, манфаатлар “қонунчилик материя”га киришга йўл ҳозирлашади, субъектив ва объектив 
ҳуқуқ билан тан олиниши учун пайт пойлаб, давлат томонидан “ҳуқуқий ҳимояга олинишига”, 
“кафолатланишга” бўлган ҳуқуқини илгари суришади”.

Демак, “манфаатлар қонуний бўлиб ҳисобланади, қачонки шахснинг конкрет субъектив ҳуқуқи 
билан таминланмаган бўлсада, бироқ ҳуқуқ билан муҳофаза остига олинган”да.

Субъектив ҳуқуқдан фарқли ўлароқ, қонуний манфаат бировнинг қонуний мажбуриятига тўғри 
келмаслиги, қонуний манфаатлар ҳуқуқий тартибга солиш механизмидаги иккинчи даражали 
ролни таъкидламаслиги керак ва таъкидлай олмайди. У субъектив ҳуқуқ, шахснинг ҳуқуқий 
ҳолати, қонунда мавжуд бўлган имтиёз, чеклов ва бошқалар каби ҳуқуқий тартибга солиш 
механизмининг муҳим “қисми” ҳамдир. Ушбу “қисм”ларсиз фуқароларнинг субъектив, ажралмас 
конституциявий ҳуқуқларига таяниб, айнан ўша қонуний манфаатлар тўпламини қондириш учун 
фаолият кўрсатадиган, давлат учун зарур бўлган фуқаролик жамияти мавжуд бўлиши мумкин 
эмас. 

“Қонуний манфаатлар” категорияси хорижий давлатлар Конституциялари ва қонунчилик 
ҳужжатларида ҳам қўлланилган. Биринчилардан бўлиб “қонуний манфаатлар” атамаси Венгрия 
Конституциясида ўз аксини топди (28-модда) [8]. Шунингдек, уни Италия Республикаси 
Конституцияси (113-модда) [9], Болгария Республикаси Конституцияси (41, 56, 57, 58, 117 ва 
134-моддалари) [10], Куба Республикаси Конституцияси (92-модда) [11], Малайзия Конституцияси 
(153-модда)да [12] ҳам кўриш мумкин. 

МДҲ давлатлари орасида Россия [13], Қозоғистон [14], Қирғизистон [15], Беларусь [16] 
Конституцияларида ҳам “қонуний манфаат” атамаси қўлланилган.

БМТнинг Бола ҳуқуқлари тўғрисидаги конвенциясида [17] “боланинг энг устун манфаатлари” 
тушунчаси илк бора қўлланилган. Мазкур концепция ҳозирги кунга қадар турлича талқин 
қилинсада, бироқ бутун дунё давлатлари томонидан бола ҳуқуқларини таъминлашда кенг эътироф 
этилган ва тан олинган стандарт бўлиб қолмоқда [18]. 

Қатор илмий адабиётларда “қонуний манфаат” тушунчасига турлича, хусусан, “қонунда акс 

эттирилган манфаатлар”, “юридик ҳуқуқ ва мажбуриятларда тўғридан-тўғри ўз аксини топмаган, 
бироқ давлат томонидан ҳуқуқий ҳимояга олинган”, дея таъриф берилади.

Олимлар бу борада турли фикрларни баён қилишган. Ю.П.Конопченко фикрига кўра, адабиётда 
3 турдаги ҳуқуқий муносабатлар назарияси  мавжуд:

формал-ҳуқуқий, яъни унга кўра ҳуқуқий муносабатлар мазмунан фақат формал-ҳуқуқий 
конструкциялардан иборат бўлади (субъектив ҳуқуқ ва мажбуриятлар);

ижтимоий-муносабатлар мазмуни юридик ҳаракатлар билан боғлиқ ҳолда ўрганилади (юридик 
хулқ-атвор);

ижтимоий-ҳуқуқий, бунда ҳуқуқий муносабатларнингмоддий мазмуни (ижтимоий 
муносабатлар иштирокчиларининг аниқ хатти-ҳаракати) ва ҳуқуқий мазмуни (субектив ҳуқуқ ва 
мажбуриятларни) фарқланади [19].

Ижтимоий назария вакиллари “қонуний манфаатлар” деганда, субъектив ҳуқуқларда санаб 
ўтилмаган, давлат томонидан субъектив ҳуқуқлар сифатида кафолатланмаган “манфаатлар”ни 
тушунишади. Қонуний манфаатлар ҳуқуққа зид бўлмаган ҳақиқий ижтимоий манфаатлар бўлиб, у 
ёки бу тарзда давлат томонидан ҳимоя қилинишини тушунишади.

Ижтимоий-ҳуқуқий назария вакиллари, хусусан, Н.И. Матузов  фикрига кўра, “ҳуқуқий 
тизимда йўл қўйилган (рухсат берилган) ҳатти-ҳаракат доираси шахсларнинг барча турдаги 
қилмишларини қамраб олмаган субъектив ҳуқуқларнингамалдаги ҳаракат соҳасидан кенг” бўлиб 
ҳисобланади [20].  С.Н. Сабикенов эса қонун чиқарувчи томонидан ижтимоий аҳамиятга эга 
бўлган шахснинг бир қатор манфаатлари фуқароларнинг субъектив ҳуқуқлари доирасидан четда 
қолишини таъкидлайди [21].

Р.Е.Гукасян фикрига кўра, тор маънода қонуний манфаат бу, субъектив моддий ҳуқуқ 
эгаларигатақдим этиш орқали эмас, балки суд ёки ҳимоянинг бошқа ҳуқуқий шаклига мурожаат 
қилиш ҳуқуқи орқали қонун билан ҳимоя остига олинган ижтимоий эҳтиёждир [19].

Формал-ҳуқуқий назария вакиллари “қонуний манфаатлар”ни ҳуқуқий ёки махсус-юридик 
воситалар сифатида талқин қилади. Бунда қонуний манфаат ва ҳақиқий (ижтимоий) манфаат 
тушунчалари ўртасидаги чегаралар аниқланади. Н.В.Витрук фикрича, “қонуний манфаат, юридик 
ҳуқуқ сингари, шахснинг турли ижтимоий енгиллик, имтиёз, имкониятлардан фойдаланиш 
имконияти бўлиб ҳисобланади.Бу имкониятлар қонуний манфаатлар эгаларининг ваколатларида 
ўзига хос тарзда, яъни масъул шахслар, орган ва муассасалардан муайян хулқ-атворни талаб қилиш, 
ваколатли давлат органлари ва жамоат ташкилотларига ҳимоя учун мурожаат қилишдаакс этади.

Шу ўринда, фикримизча, ижтимоий-ҳуқуқий назария вакилларининг қуйидаги фикрлари қонуний 
манфаатлар мазмунини тўғри ифода этишини кўриш мумкин, яъни қонуний манфаатлар бу, ижтимоий 
эҳтиёжлар бўлиб, улар давлат ҳимояси остида бўлади, улар қонуний манфаатлар эгаларига субъектив 
ҳуқуқ сифатида эмас, балки унинг ҳимояси учун судга ёки ҳуқуқий ҳимоянинг бошқа шаклларига 
мурожаат қилиш орқали давлат ҳимояси остига олинган ижтимоий эҳтиёжларни англатади. 

Қонуний манфаатлар ўзининг моддий ва ҳуқуқий мазмунига эга бўлиб, уларни фарқлаш зарур. 
Биринчи ҳолатда, моддий мазмун остида қонуний манфаат эгаларининг ҳуқуққа зид бўлмаган 
ижтимоий манфаатлари тушунилса, қонуний манфаатнинг ҳуқуқий мазмуни деганда, қонуний 
манфаат эгаларининг тақиқланмаган, йўл қўйиладиган хулқ-атвори чегараси тушунилади. 

Давлат, мансабдор шахс ва фуқаролар инсонларнинг ҳуқуқларига риоя қилишга тўғридан-тўғри 
мажбур бўлсалар, қонуний манфаатлар эса эгаси учун муҳим бўлган енгиллик, фаровонликдан 
фойдаланишга бўлган хоҳиш (интилиши) бўлиб ҳисобланди. Мисол учун, маҳкумларнинг 
муддатидан олдин шартли озод этилиши, яшаш жойи бўйича жазони ўташига бўлган интилиши.  

Кўпгина олимлар қонунда акс этган ҳолатдагина манфаатлар “қонуний” бўлади дея ҳисоблашади. 
Мисол учун, юридик фанлар номзоди Н.Кийко фикрича [23], қонуний манфаатлар албатта қонунда 
акс этган хоҳиш, интилишни ифодалаши лозим. 

Фикримизча, айрим олимларнинг қонунда назарда тутилган манфаатларгина қонуний 
манфаатлар сирасига киради, деган фикри қонуний манфаатлар мазмунини тор доирада тушунишга 
олиб келади, зеро қонунда келтирилган манфаатлар доираси шахснинг манфаатлари тўлиқ 
ҳажмидан тор бўлиб, айнан шу манфаатлар реализацияси ҳуқуқ ва қонун билан қўриқланганда, 
қўллаб-қувватланганда, рағбатлантирилганда, йўл қўйилганда, қонуний бўлиб ҳисобланади. 

Таъкидлаш лозимки, давлат ўзининг ваколатли субъектлари орқали ҳар доим қонуний 
манфаатларни қондиришга, уларни бажаришга мажбур бўлмайди. Мисол учун, озодликдан маҳрум 
қилинган бола ижобий тавсифномага эга бўлганда, муддатининг тегишли қисмини ўтаб бўлгандан 

кейин ахлоқ тузатиш муассасадан шартли муддатидан олдин озодликка чиқиши мумкин. Бироқ, барча 
формал, ўрнатилган шартларга риоя қилинган тақдирда ҳам, ижро муассаса маъмурияти ёки суд 
маҳкумнинг бундай хоҳишини (благо) амалга оширмаслиги мумкин, лекин суд ёки ижро муассасанинг 
бундай ҳаракати қонунинг бузилиши сифатида баҳоланиши мумкин эмас. Айнан шу хусусиятларга 
кўра, таъминланиши лозим бўлган “ҳуқуқ” ва маълум бир шартларга риоя қилинган ҳолда ҳам амалга 
оширилиши ҳар доим мажбурий бўлмаган “қонуний манфаатлар”ни фарқлаш мумкин.

Қонуний манфаатлар ва субъектив ҳуқуқлар ўзаро бир-бирини тўлдиради ва кўп ҳолларда бир-
бирига боғлиқ бўлади. Субъектив ҳуқуқлар қатор ҳолларда қонуний манфаатларнинг реализацияси 
натижасида пайдо бўлади. 

Субъектив ҳуқуқлар сингари, қонуний манфаатлар ҳам ўзининг моҳияти ва табиатидан келиб 
чиқиб, хатти-ҳаракат чегарасини, кўламини белгилайди. Яъни, бир ҳуқуқни амалга ошириш 
ўзгаларнинг ҳуқуқлари ва қонуний манфаатлари бузилмаслиги лозимлигини назарда тутади.  

Юқоридагилардан хулоса қилиб айтиш мумкинки, ҳар иккала категория - “субъектив ҳуқуқ” 
ва “қонуний манфаатлар” давлат томонидан тан олинади ва ҳимоя қилинади. Табиийки, ҳуқуқ 
ва қонуний манфаатларнинг ҳимояланганлик даражаси бир хил эмас, аммо мазкур ҳуқуқий 
феноменлар ҳуқуқий тартибга солиш механизми ва шахс ҳуқуқий мақомининг ажралмас қисми 
бўлиб ҳисобланади.  Иккала тушунча қонунга, амалдаги ҳуқуққа асосланади, ҳуқуққа зид элемент, 
истакларни назарда тутиши мумкин эмас. “Субектив ҳуқуқлар” ва “қонуний манфаатлар” 
ўртасидаги асосий фарқ уларга турлича ҳуқуқий “рухсат берилишида” ифодаланади. 

“Қонуний манфаат”лар “мулкий” ва “номулкий” бўлишидан қатъий назар, амалга ошириш учун 
тенг имкониятларга эга ҳамда тенг равишда ҳимоя этилади. “Қонуний манфаатлар”нинг қуйидаги 
ўзига хос хусусиятларини санаш мумкин: 

1. Қонунда келтирилган манфаатлар доираси шахс манфаатлари тўлиқ ҳажмидан тор бўлиб, 
айнан шу манфаатлар реализацияси ҳуқуқ ва қонун билан қўриқланганда, қўллаб-қувватланганда, 
рағбатлантирилганда, йўл қўйилганда, қонуний бўлиб ҳисобланади;

2. Манфаатлар ҳуқуққа зид бўлмаслиги лозим, акс ҳолда улар “қонуний” деб баҳоланмаслиги 
мумкин;

3. Ҳуқуқий манфаатлар кўлами қонуний манфаатлар доирасидан кенг бўлиб, ҳуқуқни қонунга 
нисбатан кенг тушунишдан келиб чиқади. Чунки, табиий ҳуқуқ назариясига кўра, ҳар қандай 
қонун ҳам ҳуқуқий бўлмаслиги мумкин, деган хулосага келиш мумкин.

